
永樂大典卷之六千八百二十八〈　十八陽〉

王

王彌〈晉書列傳。彌東萊人也家世二千石祖頎魏玄菟太守武帝時至汝南太守。彌有才幹愽涉書記少游俠京師。隱者董仲道見〉

〈而謂之曰。君豺聲豹視。好亂樂禍若天下騷擾。不作士大夫矣。惠帝末。妖賊劉伯根起於東萊之惤縣。彌率家僮從之伯根以爲長史。伯根死。聚徒〉

〈海渚。爲苟純所敗亡。入長廣山爲羣賊。彌多權略。凡有所掠。必豫圖成敗。舉無遺策。弓馬迅捷。膂力過人。青土號爲飛豹。後引兵入寇青徐兖州刺〉

〈史苟晞逆。撃大破之。彌追集亡散衆復大振。晞與之連戰不能剋。彌進兵寇泰山魯國譙梁陳汝南穎川襄城諸郡。入許昌。開府庫取器仗。所在陷〉

〈没。多殺守令。有衆數萬。朝廷不能制。會天下大亂。進逼洛陽京邑大振。宫城門晝閉。司徒王衍等率百官距守。彌屯七里澗。王師進撃大破之。彌謂〉

〈其黨劉靈曰。𣈆兵尚彊。歸無所厝。劉元海昔爲質子我與之周旋京師。深有分契。今稱漢王將歸之可乎。靈然之。乃渡河歸元海。元海聞而大悅。遣〉

〈其侍中兼御史大夫郊迎致書於彌曰。以將軍有不世之功。超時之德。故有此迎耳。遲望將軍之至孤。今親行將軍之館。輒拂席洗爵敬待將軍及〉

〈彌。見元海勸稱尊號。元海謂彌曰。孤本謂將軍如竇周公耳。今真吾孔明仲華也。烈祖有云。吾之有將軍。如魚之有水。於是署彌司隷校尉加侍中〉

〈特進彌固辭。使隨劉曜寇河内又與石勒攻臨漳。永嘉初。寇上黨。圍壺關東海王越遣淮南内史王曠。安豐太守衛乾等討之。及彌戰于高都長平〉

〈間大敗之。死者十六七。元海進彌征東大將軍封東萊公。與劉曜石勒等攻魏郡汲郡頓丘陷五十餘壁皆調爲軍士又與勒攻鄴安北將軍和郁〉

〈棄城而走。懷帝遣北中郎將裴憲次白馬討彌。車騎將軍王堪次東燕討勒。平北將軍曹武次太陽討元海武部將軍彭默爲劉聦所敗見害。衆軍〉

〈皆退。聦渡黄河。帝遣司隷校尉劉暾將軍宋抽等距之。皆不能抗彌。聦以萬騎至京城。焚二學。東海王越距戰於西明門。彌等敗走。彌復以二千騎〉

〈寇襄城諸縣。河東。平陽弘農。上黨。諸𣴑人之在穎川。襄城汝南南陽河南者。數萬家爲舊居人所不禮皆焚燒城邑。殺二千石長吏以應彌。彌又以〉


〈二萬人會石勒寇陳郡。穎川屯陽翟遣弟璋與石勒共寇徐兖。因破越軍。彌後與曜寇襄城。逐逼京師。時京邑大飢。人相食百姓𣴑亡公卿奔河陰〉

